
       1.0. UVOD 
 
          1.1  NASTANAK, RAZVOJ I OBLICI LOKALNE   
                 SAMOUPRAVE 
   

Lokalna samouprava  je autonomni sistem upravljanja lokalnim zajednicama, 
konstituisanim na užim dijelovima državne teritorije. Ona je istovremeno originerna i osnovna 
organizacija vlasti. Kroz razvijenost lokalne samouprave  može se posmatrati stepen 
razvijenosti demokratije i način funkcionisanja pravne države. Kako je samouprava lokalnim 
zajednicama pravo građana u većini država garantovano ustavom, za državu ono znači 
obavezu da stvori uslove za kontinuirano funkcionisanje lokalne zajednice kao cjeline. 

 Prve forme lokalne samouprave mogu se prepoznati u Evropi XV i XVI vijeka u vidu 
komuna, srednjovjekovnih gradova kojima su kraljevi ili feudalci putem povelja i statuta 
davali status slobodnih gradova. Ipak, postojbinom  lokalne samouprave, onakve kakvom je 
danas poznajemo, smatra se Engleska koja je prva imala originerne i samostalne oblike 
upravljanja na užim teritorijama. Koliko je značaj lokalne samouprave veliki, svjedoči 
usvajanje Evropske povelje o lokalnoj samoupravi iz 1985. godine, od strane Evropskog 
savjeta, koja jamči osnove tzv. lokalne demokratije, razrađujući najvažnije elemente statusa 
lokalne samouprave. Tako, lokalnu samoupravu odlikuje nekoliko karakteristika: izvorna 
nadležnost, neposredno odlučivanje ili putem predstavništva, finansijska sredstva, 
samostalnost odslikana i kroz pravo na udruživanje lokalnih zajednica u saveze i zaštita prava 
na lokalnu samoupravu. 
 
           1.2 PRAVNI TEMELJI NA KOJIM SE ZASNIVA LOKALNA   

  SAMOUPRAVA 
 
 Načelno govoreći, prava i slobode čovjeka utvrđena su Općom deklaracijom UN-a 
o pravima čovjeka iz 1948. godine. U Deklaraciji su regulisane: “opšte slobode i prava 
(prirodne i društvene), građanska i politička prava, uključujući i pravo na jednakost pred 
zakonom; pravo na imovinu; pravo na socijalnu zaštitu; pravo na obrazovanje; pravo na 
kulturni život itd. – bez ikakve diskriminacije prema rasi, vjeri, nacionalnosti, spolu, dobi, 
ideologiji i drugim društvenim i prirodnim razlikama među ljudima”.1

                                                 
1 Član 30. Opće deklaracije OUN-a o pravima čovjeka 1948. godine.        
 

 

 Pitanja prava i slobode čovjeka jednako reguliše i Europska konvencija za zaštitu 
ljudskih prava i osnovnih  sloboda (Rim, 1950). Međutim, ova Konvencija je ugradila 
instrumentarij za njezinu praktičnu provedbu i u 28 članova utvrdila je Europski sud za prava 
čovjeka. Ta dva dokumenta (i uz njih niz protokola koji tumače i usmjeravaju praksu 
ostvarivanja normi Konvencije) čine temelje Evropskog standarda demokratije. Praktična 
primjena Europske konvencije osigurava: dostojanstvo čovjeka, poštovanje njegovih 
političkih, socijalnih i ekonomskih prava. 
 Evropska povelja o lokalnoj samoupravi predstavlja dostignuti standard (najboljih 
primjera evropskih država) o stupnju demokratije, decentralizacije i deetatizacije poslova i 
ovlasti središnje države, kao vlasti – sile – nad ljudima, na lokalnu samoupravu kao bližu 
građanima, u kojoj i pomoću koje, građani i njihova neposredno izabrana vijeća – skupštine – 
upravljaju stvarima i odnosima, a ne vladaju kao država. Evropska povelja podrazumijeva i 
praksu, u kojoj se bez ostatka (ne samo formalno) ostvaruju ljudska prava i slobode, poslovi  
 


